
AZƏRBAYCAN RESPUBLİKASINDA KƏND 
TƏSƏRRÜFATININ İNKİŞAFI İLƏ ƏLAQƏDAR ƏLAVƏ 

TƏDBİRLƏR

Azərbaycanda kənd təsərrüfatı sahəsi üzrə maliyyələşdirmə mexanizmlərinin 
təkmilləşdirilməsi, aqrar sığortanın inkişaf etdirilməsi və aqrar sahəyə investisiya 
qoyuluşlarının təşviqi məqsədi ilə Azərbaycan Respublikasının Prezidenti 11 aprel 
2017-ci il tarixli “Azərbaycan Respublikasında kənd təsərrüfatının inkişafı ilə bağlı 
əlavə tədbirlər haqqında” müvafiq Sərəncam imzalamışdır.

İqtisadiyyatın səmərəliliyinin artırılması 
və rəqabət    qabiliyyətinin yüksəldilməsi 
istiqamətində qeyri-neft sektorunun inkişafının 
təmin edilməsi dövlətimizin əsas iqtisadi 
prioritetlərindəndir. Bu məqsədlə ölkədə 
aparılan uğurlu iqtisadi siyasət nəticəsində 
iqtisadiyyatın diversifikasiyasına nail olunması 
ilə yanaşı, qeyri-neft sektorunun da ümumi 
daxili məhsulda xüsusi çəkisi nəzərə çarpacaq 
dərəcədə artmışdır.

Ölkənin sosial-iqtisadi həyatında xüsusi 
əhəmiyyət kəsb etdiyi üçün qeyri-neft 
sektorunun prioritet sahələrindən olan kənd 
təsərrüfatı məhsullarının istehsalı və emalı 
sektoru ötən dövr ərzində iqtisadiyyatın əsas 
sektorlarından biri kimi müəyyənləşdirilmiş və 
görülmüş məqsədyönlü tədbirlər nəticəsində 
Azərbaycanda bu sektorun inkişafı üçün əlverişli 
şərait yaradılmışdır.

Belə ki, kənd təsərrüfatının ənənəvi sahələrindən 
olan pambıqçılığın, tütünçülüyün, baramaçılığın 
sürətli inkişafı, kənd təsərrüfatı məhsullarına 
tələbatın ödənilməsi, emal müəssisələrinin 
xammal təminatının yaxşılaşdırılması və emal 
sənayesinin genişlənməsi istiqamətində dövlət 
dəstəyinin gücləndirilməsi ilə əlaqədar bir sıra 
hüquqi aktlar, o cümlədən dövlət proqramları 
qəbul edilmişdir. O cümlədən, ölkənin ixrac 
potensialının yüksəldilməsi, kənd təsərrüfatı 
məhsullarının istehsalı və emalı sahəsində 
fəaliyyət göstərən kiçik və orta sahibkarların 
innovativ qabiliyyətlərinin artırılması, yüksək 
məhsuldarlığın əldə olunması, kənd təsərrüfatı 
məhsullarının istehsalı və emalı prosesində 
intensiv metodların geniş tətbiqində istehsalçı, 
emalçı və istehlakçı arasında inteqrasiyanın 
formalaşmasında önəmli rolu olan aqroparkların 
yaradılması istiqamətində mühüm addımlar 

atılmışdır.
Lakin yuxarıda qeyd edilənlərlə yanaşı, dayanıqlı 
inkişafın təmin edilməsi, gələcəkdə maliyyə 
resurslarının diversifikasiyasının təmin edilməsi, 
rəqabət qabiliyyətinin artırılması məqsədilə 
istehsalçıların maliyyə resursları ilə təminat 
səviyyəsinin yüksəldilməsi və bu sahədə qarşıya 
çıxacaq risklərin düzgün qiymətləndirilməsi 
üzrə mexanizmlərin təkmilləşdirilməsi vacib 
məsələlərdəndir. Bu baxımdan ölkə başçısının  
2016-cı il 6 dekabr tarixində imzaladığı Fərmanla 
təsdiq edilmiş “Azərbaycan Respublikasında 
kənd təsərrüfatı məhsullarının istehsalına və 
emalına dair Strateji Yol Xəritəsi”nin “Maliyyəyə 
çıxışın asanlaşdırılması” sərlövhəli 3-cü strateji 
hədəfində nəzərdə tutulmuş prioritetlərdə 
əhatə edilmiş tədbirlərin həyata keçirilməsini 
sürətləndirmək zərurəti yaranmışdır.

Bu məqsədlə, sözügedən Sərəncam 
çərçivəsində nəzərdə tutulmuş prioritetlər üzrə 
göstərilən tədbirlərin əhatə edildiyi daha təfsilatlı 
və geniş tədbirlər planının, icraçılar və icra 
müddətləri göstərilməklə Maliyyə Sabitliyi Şurası 
tərəfindən bir ay müddətində hazırlanaraq 
təsdiq edilməsi və Azərbaycan Respublikası 
Prezidentinə məlumat verilməsi tapşırılmışdır.

Bu tədbirlər siyahısı prioritetlik səviyyəsinə görə 
müəyənləşdirilməklə bir neçə istiqaməti əhatə 
etməkdədir və aşağıdakı qaydada təsnifləndirilə 
bilər:

1. kənd təsərrüfatı sahəsi üzrə maliyyələşdirmə 
mexanizmlərinin təkmilləşdirilməsi ilə bağlı 
tədbirlər istiqaməti üzrə:

• kənd təsərrüfatının maliyyə resurslarına 
tələbatı üzrə hədəflərin müəyyənləşdirilməsi;

• kredit zəmanət fondunun yaradılması 
imkanlarına baxılması;

• kənd təsərrüfatında innovativ və girovsuz 
kreditlərin tətbiqi mexanizmlərinin 
hazırlanması;

• kreditlər üçün girov bazasının 
genişləndirilməsi;

• kənd təsərrüfatı məhsulları istehsalçılarının 
maliyyə savadlılığının artırılması;

• aqrar sektora təsir edən risklərin idarə 
olunması üzrə mexanizmlərin hazırlanması;

• kredit təşkilatlarının vəsaitlərinin kənd 
təsərrüfatı sektorunun kreditləşməsinə 
yönəldilməsinin stimullaşdırılması;

2. aqrar sığortanın inkişaf etdirilməsi ilə bağlı 
tədbirlər istiqaməti üzrə:

• kənd təsərrüfatında sığorta sistemi ilə bağlı 
mövcud qanunvericiliyin təkmilləşdirilməsi;

• kənd təsərrüfatı sahəsi üzrə sığorta fondunun 
yaradılması imkanlarının dəyərləndirilməsi;

• Sığorta Hadisələri Reyestrinin hazırlanması;
• karantin rejiminin tətbiqi ilə bağlı kənd 

təsərrüfatı istehsalçılarına dəymiş 
maddi zərərin ödənilməsi mexanizminin 
yaradılması;

• kənd təsərrüfatı məhsulları istehsalçılarının 
sığorta savadlılığının artırılması;

3. aqrar sahəyə investisiya qoyuluşlarının təşviqi 
ilə bağlı tədbirlər istiqaməti üzrə:

• aqrar investisiya ehtiyaclarının 
qiymətləndirilməsi və investisiya layihələrinin 
hazırlanması;

• aqrar sahədə investisiya mühitinin 
yaxşılaşdırılması;

Eyni zamanda, Sərəncamda qeyd olunan 
tədbirlər planının qanunvericilik və institusional 
islahatların həyata keçirilməsini nəzərdə 
tutan hissəsinin 2017-ci ildə icrasını təmin 

etmək məqsədilə zəruri tədbirlərin operativ 
şəkildə görülməsi və bu barədə Azərbaycan 
Respublikası Prezidentinin məlumatlandırılması 
kimi tədbirlər Sərəncam çərçivəsində verilən 
tapşırıqlar arasında öz əksini tapmışdır.

